
„Brangkali dia lagi mabok“, kata istrinja jang pertjaja segala katerangan dari soeaminja, dan anggep laen-laen orang politie poen ada pemabokan seperti djoega Tan Tjo Lat.

„Atawa dia gila“, tambain serean Kauw Bin.

„Boleh djadi otaknja itoe commissaris rada-rada miring, menetepken Tan Tjo Lat; „omongannja sabentar manis, sabentar kasar. Tapi kaloe dia brani koerang adjar sama goea, nanti goea bikin sampe dia diontslag atawa dipindain dari sini. Disitoe dia baroe kenal siapa Eerste Wijkmeester Tan Tjo Lat!“

Tan Tjo Lat poenja tabeat sombong soeka djoeal laga dan poedji diri sendiri, tida djadi berobah sekalipoen dalem roemah tangganja. Apa jang kadjadian dengan commissaris ia merasa maloe pada istri dan sereannja, maka soepaja ini doea orang djangan pandang rendah pada dirinja, ia kaloearken itoe antjeman tekeboer tjoemah boeat bikin iapoenja prestige tida kaliatan merosot toeroen. Ia poeter dan oempetken doedoeknja hal jang bener soepaja istri dan sereannja jang bodo dapet anggepan Tan Tjo Lat selamanja betoel dan laen orang semoea salah.

